
DAVLAT BOSHQARUVI ORGANLARINING 
STRATEGIK REJALARINI ISHLAB CHIQISH 

BOʻYICHA XORIJIY MAMLAKATLAR TAJRIBASI

Annotatsiya: Ushbu maqolada davlat boshqaruvi organlari tomonidan strategik rejalarni ishlab chiqish jarayoni boʻyicha 
xorijiy mamlakatlar tajribasi tahlil qilingan. Tadqiqot Kanada, Fransiya, Avstraliya, Janubiy Afrika Respublikasi (JAR) va 
Qozogʻiston Respublikasi kabi davlatlardagi strategik rejalashtirish tizimlariga qiyosiy yondashuv asosida baho berishga 
qaratilgan. Ilmiy manbalar, xalqaro tashkilotlar tavsiyalari (IMF, OECD) va rasmiy normativ-huquqiy hujjatlar tahlil qilindi. 
Ushbu maqola natijalari Oʻzbekistonda strategik rejalashtirishni takomillashtirishda qoʻllanilishi mumkin boʻlgan samarali 
mexanizmlar va uslubiy yondashuvlarni aniqlashga xizmat qiladi.

Kalit soʻzlar: davlat boshqaruvi organlarining strategik rejalari, strategik rejalashtirish, strategik maqsadlar, maqsadli 
koʻrsatkichlar.

Abstract: This article analyzes the experience of foreign countries in the development of strategic plans by public 
administration bodies. The research focuses on a comparative evaluation of strategic planning systems in countries such 
as Canada, France, Australia, the Republic of South Africa (RSA), and the Republic of Kazakhstan. Scientific sources, 
recommendations of international organizations (IMF, OECD), and official legal documents were reviewed. The findings of 
this article serve to identify effective mechanisms and methodological approaches that can be applied to improve strategic 
planning in Uzbekistan.

Аннотация: В статье представлен анализ опыта зарубежных стран по разработке стратегических планов органами 
государственного управления. Исследование направлено на сравнительную оценку систем стратегического 
планирования в таких странах, как Канада, Франция, Австралия, Южно-Африканская Республика (ЮАР) и 
Республика Казахстан. Проанализированы научные источники, рекомендации международных организаций 
(МВФ, ОЭСР) и официальные нормативно-правовые документы. Результаты статьи направлены на выявление 
эффективных механизмов и методологических подходов, которые могут быть применимы для совершенствования 
стратегического планирования в Узбекистане.

Ключевые слова: стратегические планы органов государственного управления, стратегическое планирование, 
стратегические цели, целевые показатели.

K I R I S H
Bugungi kunda ijro etuvchi hokimiyat organlari faoliyatini strategik rejalashtirish alohida ahamiyat kasb 

etmoqda. Vazirlik yoki idoraning samarali strategik rejasi nafaqat ustuvor maqsad va vazifalarni belgilaydi, balki 
aniq ijtimoiy ahamiyatga ega natijalarga erishishga yoʻnaltirilgan budjet resurslarini oqilona taqsimlash vositasi 
boʻlib xizmat qiladi.

Mazkur tadqiqotning dolzarbligi Oʻzbekiston Respublikasi Davlat budjeti xarajatlarining natijadorligi va 
samaradorligini oshirish zarurati bilan belgilanadi. Mamlakatda olib borilayotgan dasturiy budjetlashtirish 
islohotlari doirasida vazirlik va idoralarning strategik rejalar tizimini joriy etish maqsadlar, dasturlar va 
budjet mablagʻlari oʻrtasidagi uzviylikni ta’minlashda muhim boʻgʻin hisoblanadi. Mamlakatimizda strategik 
rejalashtirishni takomillashtirish uchun xalqaro tajribani oʻrganish maqsadga muvofiq.

M A V Z U G A  O I D  A D A B I Y O T L A R  S H A R H I
Bugungi kunda dunyoda xususiy va davlat sektoridagi deyarli barcha tashkilotlar u yoki bu tarzda strategik 

rejalashtirishdan samaradorlik va rivojlanish vositasi sifatida foydalanmoqda (Ieva Nartisa, Romans Putans, 
Tatjana Muravska, 2012[1]). Umuman olganda, Strategik rejalashtirish - bu tashkilot (yoki boshqa tuzilma) nima 
bilan shugʻullanishi va nega shuni bajarayotganini aniqlab beruvchi, chuqur oʻylangan va intizomli yondashuv 
asosida asosiy qarorlar va harakatlarni shakllantirish jarayonidir (John Bryson, Bert George, 2024[2]).

Muvaffaqiyatli strategik rejalashtirish xodimlar, boshqaruv a’zolari va tashqi manfaatdor tomonlar oʻrtasida 
tashkilotning missiyasi va tashkiliy qadriyatlarini aniq tushunishga yordam beradi. Strategik rejalashtirish, 
shuningdek, mavjud ma’lumotlarga asoslangan harakatlar rejasi boʻlib, yutuqlarni kuzatish va natijalarni 
baholashni oʻz ichiga oladi (Sultan Alateeg, 2017[3]). 

Strategik rejalashtirishning dunyo boʻylab keng ommalashishi tadqiqotchilarda ushbu sohadagi empirik 
tadqiqotlarga qiziqishni oshirmoqda. Xususan, davlat boshqaruvida strategik rejalashtirish nazariyasi va 
amaliyotini tahlil qilish bir qator tadqiqotlarga asoslanadi.

PEMPAL Strategik rejalashtirishga “hukumatning uzoq muddatli maqsadlari va ustuvorliklarini maqsadga 
erishish uchun zarur boʻlgan tadbirlar, harakatlar ketma-ketligi va materiallarni batafsil bayon etadigan amaliy 
rejalarga aylantirishning tizimli jarayoni boʻlib, mavjud vaziyatni tahlil qilishni va kutilgan natijalarga erishishning 
muqobil usullarini koʻrib chiqishni oʻz ichiga olishi kerak”-deb ta’rif bergan (PEMPAL, 2024[4]).

Jan-Erik Johanson va boshqalar tadqiqotida Finlandiya va Norvegiya mamlakatlarining markaziy davlat 
idoralarida strategik rejalashtirishni ishlab chiqish va amalga oshirish tahlil qilingan. Mualliflar har ikki mamlakatda 
ham majburiy strategik rejalashtirish mavjud boʻlsa-da, ikkala davlat ham davlat idoralarida markazlashmagan 
strategik rejalashtirishdan foydalanganligini aniqlagan (Jan-Erik Johans, Åge Johnsen, Elias Pekkola va 
Stephen Affleck Reid, 2019[5]).

Josef David Preciado davlat sektorida strategik rejalashtirish boʻyicha mavjud adabiyotlarni oʻrganib, 
adabiyotlarda strategik rejada mavjud boʻlishi kerak boʻlgan toʻrtta muhim element (muhit tahlili, aniq maqsadlar 
va natijalar, samaradorlik koʻrsatkichlari, qayta aloqa va fikr-mulohaza mexanizmi)ni aniqlagan. Uning fikriga 
koʻra, aksariyat amaliy tadqiqotlar strategik rejani ishlab chiqish jarayoniga yoki asosiy manfaatdor tomonlarning 
strategik rejalashtirish jarayonidan qoniqish darajasiga qaratilgan (Josef David Preciado, 2015[6]).

Paul L. Flemming tadqiqotida strategik rejalashtirishning soʻnggi 50 yildagi evolyusiyasini oʻrgangan, 
asosiy modellarni solishtirgan va ularning davlat sektorida qoʻllanilishini baholagan. Shuningdek, xususiy va 
davlat sektorida strategik qarorlar qabul qilish bilan bogʻliq adabiyotlarni koʻrib chiqqan. Uning fikriga koʻra, 

davlat qarorlarini qabul qilish jarayonini takomillashtirishga qaratilgan strategik rejalashtirish modellari uch 
bosqichda amalga oshirilsa, strategik rejalashtirish davlat tashkilotlarida samarali boʻladi: ya’ni davlat siyosatini 
shakllantirishda; tashqi muhit omillarini tahlil qilishda; davlat tashkilotlari doirasidagi missiya, maqsad va 
vazifalarni muvofiqlashtirishda (Paul L. Flemming, 2014[7]).

T A D Q I Q O T  M E T O D O L O G I YA S I
Ushbu tadqiqot davlat boshqaruvi organlari tomonidan strategik rejalarni ishlab chiqish amaliyotini 

oʻrganish va qiyosiy tahlil qilishga asoslangan. Tadqiqot doirasida Kanada, Fransiya, Avstraliya, Janubiy Afrika 
Respublikasi (JAR) va Qozogʻiston Respublikasi kabi davlatlarning rasmiy hujjatlari va xalqaro tashkilotlar 
(IMF, OECD) tavsiyalari asosida ma’lumotlar toʻplandi. Tahlilda hujjatlar tahlili va qiyosiy yondashuv usullari 
qoʻllanilib, strategik rejalashtirishning huquqiy asoslari oʻrganildi. Tadqiqot natijalari strategik rejalashtirishning 
xalqaro tajribasini chuqur anglash va milliy amaliyotni takomillashtirishga yordam beradi.

T A H L I L  V A  N A T I J A L A R
Iqtisodiy Hamkorlik va Taraqqiyot Tashkiloti (OECD) va Evropa Ittifoqi (EU) qoʻshma tashabbusiga koʻra, 

bugungi kunda markaziy davlat boshqaruvi darajasida strategik rejalashtirish tizimi ikkita asosiy boshqaruv va 
budjet komponentlardan iborat. Boshqaruv, odatda, vakolatlar bayonnomasi, qarashlar, qadriyatlar, ichki va 
tashqi muhit tahlili, oʻrta muddatli ustuvorliklar va faoliyat yoʻnalishlari, monitoring va baholash, hisobdorlikdan 
iborat boʻlsa, budjet komponentining tarkibiy qismi joriy vaziyat tahlili, maqsadlar, budjet dasturlari, 
moliyalashtirish dasturlari natijalari va samaradorlik koʻrsatkichlaridan iborat. Davlat tashkilotining strategik 
rejasi markaziy davlat organlari faoliyatini oʻrta muddatli rejalashtirishni ta’minlovchi boshqaruv va budjetni 
rejalashtirish hujjatidir. Bu muassasa vakolati ostidagi davlat siyosatiga taalluqli va u muassasa darajasida ilgari 
suriladigan siyosat, majburiyatlar va chora-tadbirlarning aniq tasvirini taqdim etadi, ammo bu davlat siyosati 
hujjati emas (Ieva Nartisa, Romans Putans, Tatjana Muravska, 2012[8]).

Vazirliklarning strategik rejasi tahlil, missiya, qarash va ustuvor yoʻnalishlar, strategik maqsadlar, maqsadli 
koʻrsatkichlar, vazifalar va samaradorlik koʻrsatkichlarini belgilash jarayonlarini oʻz ichiga olgan ikki asosiy 
bosqichdan iborat: 1. Tahlil bosqichi; 2. Rejalashtirish bosqichi[9].

Joriy vaziyatni tahlil qilish bosqichi (tashqi va ichki omillar) [10]. Mavjud vaziyatni tahlil qilish strategik 
tahlilni oʻtkazishda zarur boʻlib, olingan ma’lumotlar asosida vazirlikning real holatiga baho beriladi. Mavjud 
vaziyatni tahlil qilish tashqi va ichki muhitlarni oʻrganishni oʻz ichiga oladi.

Rejalashtirish bosqichida tashkilot faoliyatining maqsadli koʻrsatkichlari balanslangan koʻrsatkichlar 
tizimi[11] ning 4 ta yoʻnalishidan foydalangan holda ishlab chiqiladi. Ishlab chiqilayotgan strategik reja 
tashkilotning maqsadlarini shakllantirish orqali muammolarni hal qilishga qaratilgan boʻlishi kerak.

Xalqaro valyuta fondi (IMF) Strategik rejaning komponentlari deb quyidagilarni qayd etgan: Strategik 
baholash (Strategic assessment); Asosiy bayonotlar (uzoq muddatli istiqbolni koʻrish, missiya, asosiy 
qadriyatlar) (Foundation statements (vision, mission, core values)); Maqsad va vazifalar (Goals and objectives); 
Tashabbuslar (Initiatives); Resurs talablari (Resourcing requirements) Ishlash koʻrsatkichlari (Performance 
measures).

Dunyoning koʻpgina mamlakatlarida strategik rejaning tuzilishi xalqaro moliya tashkilotlarining tavsiyalari 
asosida yuqorida koʻrsatilgan tuzilma koʻrinishida amalga oshiriladi.

Xususan, Avstraliya federal boshqaruv tizimida davlat organlarining samaradorligini rejalashtirish va 
nazorat qilish boʻyicha umumiy huquqiy va institusional mexanizm sifatida Hamdoʻstlik samaradorligi tizimi 
(Commonwealth Performance Framework, CPF) faoliyat yuritadi. CPFning huquqiy asosi 2013 yilda qabul 
qilingan Davlat boshqaruvi, samaradorlik va hisobdorlik toʻgʻrisidagi qonun (Public Governance, Performance 
and Accountability Act 2013) va unga muvofiq 2014 yilda qabul qilingan Davlat boshqaruvi, samaradorlik va 
hisobdorlik qoidalari (PGPA qoidasi) hisoblanadi.

GPF doirasida federal organlar uchun yagona standartlarga asoslangan rejalashtirish va hisobot berish 
tizimi shakllantirilgan. Xususan, vazirlik va agentliklarga har moliyaviy yilda Korporativ reja (Strategic Corporate 
Plan) va Yillik samaradorlik hisobotini (Annual Performance Statement) tayyorlash vazifasi yuklatilgan. Budjet 
jarayoni “clear line of sight” tamoyili orqali amalga oshiriladi, bunda vazirlik va idoralarning budjet soʻrovi, 
korporativ rejasi va yillik hisoboti bir-biri bilan muvofiq va bogʻliq boʻlishi kerak. 

Korporativ reja vazirlik va idoralarning oʻrta muddatli istiqboldagi (4 yillik davr) strategik yoʻnalishlarini 
belgilaydigan asosiy rejasi hisoblanadi. Korporativ rejalar uchun zarur boʻlgan ma’lumotlarning minimal talablari 

PGPA qonuni hamda PGPA qoidasida belgilangan. Qonunda moliyaviy yil asosida hisobot beradigan idoralar 
korporativ rejalarini har yili 31 avgustgacha oʻz veb-saytida e’lon qilishi belgilangan.

Fransiyada strategik rejalashtirish markazlashgan holda amalga oshiriladi va Bosh vazir huzuridagi 
Strategiya va rejalashtirish boʻyicha Oliy komissiya (Haut-commissariat à la Stratégie et au Plan) tuzilmasi 
tomonidan boshqariladi. Mazkur organga strategik va istiqbolli tadqiqotlar oʻtkazish, idoralararo rejalashtirish 
sa’y-harakatlarini hamda manfaatdor tomonlar (ijtimoiy hamkorlar, ekspertlar) keng ishtirokini muvofiqlashtirish 
yuklatilgan. Barcha strategik hujjatlar milliy va sohaviy darajada ishlab chiqiladi va jamoatchilik muhokamasiga 
qoʻyiladi. Bunda inklyuzivlik-strategik rejalashtirishning muhim tamoyili hisoblanib, asosiy strategiyalarni ishlab 
chiqishda an’anaviy tarzda fuqarolik jamiyati va biznes vakillari jalb qilinadi. Monitoring va nazorat Fransiya 
Senati va maxsus komissiyalar, auditorlar (Cour des comptes) hamda jamoatchilik tinglovlari orqali amalga 
oshiriladi. 

Fransiya davlat boshqaruvida natijadorlikni oshirish va budjet xarajatlarining samaradorligini ta’minlashga 
qaratilgan strategik rejalashtirish va dasturiy budjetlashtirish tizimi 2001 yilda qabul qilingan Moliyaviy qonunlar 
toʻgʻrisidagi organik qonun (Loi organique relative aux lois de finances – LOLF) bilan tartibga solinadi. 
Ta’kidlash joizki, Strategik rejalashtirishning yagona tartibi belgilanmagan boʻlib, LOLF qonuniga muvofiq vazir 
oʻz idorasining missiyasi va erishilishi lozim boʻlgan strategik maqsadlarini aniq belgilaydi.

Kanadada joriy etilgan strategik rejalashtirish tizimi davlat siyosatining maqsadlari, budjet dasturlari va 
natijadorlik koʻrsatkichlari oʻrtasida uzviy bogʻliqlikni ta’minlovchi ilgʻor model hisoblanadi. Federal budjet 
mablagʻlarini oluvchi barcha vazirlik va agentliklar faoliyati tegishli me’yoriy-huquqiy xujjatlarga muvofiq amalga 
oshiriladi. Xususan, federal darajadagi moliyaviy boshqaruvning umumiy qoidalari Moliyaviy boshqaruv 
toʻgʻrisidagi qonun (Financial Administration Act) [12] asosida belgilanadi. Mamlakatda Natijalarga asoslangan 
siyosat (Policy on Results, 2016) [13] doirasida davlat organlarida natijaga asoslangan boshqaruv tizimi joriy 
etilgan. Natijalar boʻyicha Nizom (Directive on Results, 2016) da federal vazirliklarning strategik rejalashtirish 
asoslari, jumladan strategik rejalar va hisobotlar tayyorlashga oid talablar belgilangan. Mazkur Nizomga muvofiq 
vazirlik va idoralar tomonidan vazirlikning Strategik rejasi (Departmental Plan) va Yillik natijadorlik hisoboti 
(Departmental Results Report) ishlab chiqiladi. Departmental Plan vazirlik faoliyatining asosiy yoʻnalishlari 
boʻyicha ustuvorliklar, ajratilgan budjet mablagʻlari va kutilayotgan natijalarni oʻz ichiga olgan uch yillik oʻrta 
muddatga moʻljallangan strategik reja hisoblanadi.

Janubiy Afrika Respublikasida davlat boshqaruv tizimida strategik rejalashtirish milliy maqsadlarni amalga 
oshirish va resurslarni samarali taqsimlashda hal qiluvchi ahamiyatga ega hisoblanadi. Ushbu tizimning asosini 
uzoq muddatli strategiya vazifasini bajaradigan 2030 yilgacha moʻljallangan Milliy rivojlanish rejasi (NDP 2030) 
tashkil etadi. NDP 2030 rejasi besh yillik muddatga moʻljallangan Oʻrta muddatli strategik doira (Medium-
Term Strategic Framework, MTSF) [14] vositasida amalga oshiriladi. MTSFning vazifasi hokimiyatning barcha 
bosqichlari harakatlarining muvofiqligi va samaradorligini ta’minlashdan iborat. JARning “Davlat moliyasini 
boshqarish toʻgʻrisida”gi qonuni (PFMA 1999) ga muvofiq har bir vazirlik va idora tomonidan har yili besh 
yillik Strategik reja va hamda Yillik samaradorlik reja (Annual Performance Plan, APP) larini ishlab chiqishlari 
belgilangan. Mazkur rejalar NDP/MTSF bilan muvofiqlashtirilib, maqsadlar, natijalar va koʻrsatkichlar batafsil 
yoritiladi.

Qozogʻiston Respublikasida strategik rejalashtirish tizimi aniq ierarxik tuzilma, budjet bilan uzviy bogʻliqlik, 
natijaga yoʻnaltirilganlik va shaffoflik tamoyillariga asoslangan. Mazkur tizim «milliy strategiya → davlat dasturi 
→ vazirlik rejasi» darajalaridan boshlanib, mantiqiy izchillikni ta’minlaydi.

Qozogʻiston Prezidenti huzurida tashkil qilingan Strategik rejalashtirish va islohotlar agentligi (ASPR) [15] 
davlat rejalashtirish tizimidagi markaziy boʻgʻin hisoblanadi. Agentlikka strategik rejalashtirish sohasidagi davlat 
siyosatini ishlab chiqish, strategik rejalarning amalga oshirilishini nazorat qilish va baholash vazifasi yuklatilgan. 
Agentlik oʻz tarkibiga kiruvchi Milliy statistika byurosi orqali statistika sohasidagi davlat siyosatini shakllantirish 
va amalga oshirish funksiyasini ham bajaradi. Strategik rejalashtirishda kelajak tendensiyalarini tahlil qilish 
(foresight) usullari qoʻllaniladi va ASPR idoralararo ishlarni, muhokamalarini va rejalashtirish jarayonini 
raqamlashtirishni muvofiqlashtiradi. 

Qozogʻiston Respublikasining 2017 yil 29 noyabrdagi “Qozogʻiston Respublikasida davlat rejalashtirish 
tizimini tasdiqlash toʻgʻrisida”gi 790-son qarori[16] mamlakatni barqaror rivojlantirishga qaratilgan strategik va 
dasturiy hujjatlarni ishlab chiqish, muvofiqlashtirish va amalga oshirishning kompleks mexanizmi hisoblanadi.

Quyidagi jadvalda Avstraliya, Kanada, JAR, Qozogʻiston mamlakatlari tanlangan vazirliklarining strategik 
rejasi taqqoslama jadvali keltirilgan.

1- Jadval. Turli mamlakatlar tanlangan vazirliklarining strategik rejasi

AVSTRALIYA KANADA JANUBIY AFRIKA 
RESPUBLIKASI QOZOGʻISTON

Ta’lim vazirligining 
Korporativ rejasi 
(Corporate Plan) [17]

Bandlik va ijtimoiy rivojlanish 
vazirligi (Employment and Social 
Development Canada, ESDC)

Ijtimoiy rivojlanish 
vazirligi Strategik 
rejasining tuzilmasi

Maorif vazirligining 
2023-2027 yillarga 
moʻljallangan rivojlanish 
Rejasi[18]

Missiya (Purpose) Rejaning kirish qismi (From the 
Ministers)

A-qism: Vazirlikning 
mandati. 
Vazirlikning konstitusion, 
qonunchilik va siyosiy 
mandatlari (Legislative 
and Policy Mandates)- 
vazirlik vakolatlari va 
funksiyalarining rasmiy 
asoslanishi

1 boʻlim. Missiya va uzoq 
muddatli istiqbolni koʻrish.
Vazirlik missiyasi;
Vazirlikning uzoq muddatli 
istiqboli.

Operasion muhit 
(Operating Context)

A’lo darajada xizmat koʻrsatish 
(Service Excellence)

V-qism: Strategik 
kontekst. 
Vazirlikning uzoq 
muddatli istiqboli;
Vazirlik missiyasi;
Qadriyatlar;
Strategik yoʻnalishlar 
MTSF va NDP 2030 
doirasida belgilangan;
Muhitni tahlil qilish  
(Situational Analysis);
Tashqi muhit tahlili;
Ichki muhit tahlili;
Sektor muammolari 
tahlili;
Statistik tahlil.

2 boʻlim. Strategik va budjet 
rejalashtirish oʻrtasidagi 
munosabatlar arxitekturasi.
Uzoq muddatga 
moʻljallangan mamlakatning 
iqtisodiy rivojlanish 
Strategiyasi, Mamlakatning 
Strategik rivojlanish rejalari;
Davlat dasturlari;
Vazirlikning strategik 
rejalari.

Hamkorlik va kooperasiya 
(Partnerships and 
Cooperation

Asosiy faoliyat yoʻnalishlari va 
ichki xizmatlarni bajarish boʻyicha 
rejalar.

S-qism: Samaradorlikni 
oʻlchash
Maqsadlar va natijalar 
(Outcomes and 
Outputs);
Natijalar bilan bogʻliq 
asosiy xavf-xatarlar;
Davlat tashkilotlari 
samaradorligi.

3 boʻlim. Strategik 
yoʻnalishlar, maqsadlar va 
maqsadli koʻrsatkichlar.
Strategik yoʻnalishlar;
Maqsadli koʻrsatkichlar 
(Makroindikatorlar);
Vazirlikning strategik 
maqsadi;
Budjet dasturlari 
bilan bogʻliq maqsadli 
koʻrsatkichlar.

Xavflarni boshqarish 
va nazorat qilish 
(Risk oversight and 
governance)

Asosiy faoliyat yoʻnalishlari;

D-qism: Indikatorlarning 
texnik tavsifi (TID)
TID qismdagi har 
bir indikator tegishli 
bandlar boʻyicha batafsil 
tavsiflanadi

4 boʻlim. Resurslar.
Moliyaviy resurslar;
Inson resurslari.

Qoʻllab-quvvatlovchi/ 
ta’minlovchi imkoniyatlar 
(Enabling Capabilities)

Kutilayotgan natijalari;

Samaradorlik 
(Performance)

Манба: Муаллифлар 
томонидан тайёрланган

X U L O S A  V A  T A K L I F L A R
Davlat boshqaruvi tizimida strategik rejalashtirish davlatning oʻrta va uzoq muddatli maqsadlarini amalga 

oshirishni ta’minlovchi muhim vosita hisoblanadi. 
Ushbu maqolada ilgʻor xalqaro tajriba (Avstraliya, Fransiya, Kanada, Janubiy Afrika, Qozogʻiston) tahlil 

qilinib, XVJ, IHTT va boshqa xalqaro tashkilotlar tavsiyalarini hisobga olgan holda Oʻzbekistonda vazirlik va 
idoralarda strategik rejalashtirishni takomillashtirishga qaratilgan quyidagii takliflar ishlab chiqildi:

1.	 Strategik hujjatlarni ishlab chiqishning yagona atamalari va tartib-qoidalarini belgilaydigan «Strategik 
rejalashtirish toʻgʻrisida»gi qonunni qabul qilish maqsadga muvofiq (qonun loyihasi SRA tomonidan ishlab 
chiqilgan). Mazkur qonun strategik hujjatlar ierarxiyasi, muddatlar, va mas’ullarni belgilab, ularning budjet bilan 
bogʻliqligini ta’minlashga xizmat qiladi. 

2.	 XVJ va IHTT[19] tavsiyalariga muvofiq strategik rejalashtirishda tahlil bosqichini chuqurlashtirish va 
tizimlashtirish, jumladan, vazirlik rejasida belgilangan maqsadlarga erishishga ta’sir qilishi mumkin boʻlgan 
makroiqtisodiy, siyosiy, ijtimoiy, texnologik, huquqiy va ekologik omillarni baholash (PESTLE-tahlili) hamda 
SWOT tahlili usullaridan foydalanish. Bu usullar vazirliklarga nafaqat hozirgi tashqi omillarni baholash, balki 
yanada barqaror strategiyalarni ishlab chiqish orqali kelajakdagi ehtimoliy muammolar va imkoniyatlarni 
oldindan koʻra bilish imkonini beradi. 

3.	 Vazirlikning strategik vazifalarini amalga oshirish uchun idoraning ichki salohiyatini (inson resurslari, 
IT-infratuzilma, moliyaviy imkoniyatlar) tizimli baholash maqsadida oʻrganilgan davlatlarda qoʻllaniladigan 
standartlashtirilgan usullardan foydalanish, resurslarni yanada samarali taqsimlash imkonini beruvchi 
takrorlanuvchi funksiyalar, samarasiz jarayonlar va optimallashtirish sohalarini aniqlash uchun muntazam 
ravishda funksional tahlil oʻtkazish.

4.	 Mamlakatimizda strategik maqsadlarga erishish monitoringi ochiq va doimiy olib borilishi uchun yagona 
raqamli platforma (masalan, Kanadaning GC InfoBase platformasi, Avstraliyaning “Transparency portal[20]” 
va “Performance dashboard[21]” tizimlari) yoki ommaviy hisobot portalini yaratish, statistik ma’lumotlarni 
standartlashtirilgan tarzda toʻplash hamda yagona iqtisodiy hamda ijtimoiy koʻrsatkichlar tizimini joriy etish 
(xalqaro tahlil markazlari tajribasiga asoslanib).

5.	 Halqaro moliya institutlarining davlat siyosatining barqarorligi va ijtimoiy yoʻnaltirilganligini oshirishga 
qaratilgan tavsiya va yoʻriqnomalariga muvofiq oʻrganilgan davlatlarda Barqaror rivojlanish maqsadlarini 
(BRM) vazirliklarning strategik rejalariga kiritish (UNDP “SDG Budget Tagging” [22]), ekologik, ijtimoiy va 
boshqaruv omillarini (ESG - Environmental, Social, Governance) tarmoqni rejalashtirishga integrasiyalash (WB 
“Sustainable Finance” [23]), vazirlik siyosatini gender va ijtimoiy inklyuzivlik nuqtai nazaridan baholash (UNDP 
“Gender-Responsive Budgeting”, GRB[24]) kabi amaliyotlar qoʻllaniladi. 

